
XX асрнинг 90-йиллари Ўзбекистонда биринчи навбатда иқтисодий 

муносабатларни тартибга солиш соҳасида инқилоб бўлди. Ушбу ўзгаришлар фуқаролик 

қонунчилигига, солиқлар ва йиғимлар тўғрисидаги қонунчиликка ва бухгалтерия 

ҳисоби соҳасидаги қоидаларга таъсир кўрсатди. Иқтисодиётдаги босқичма-босқич 

амалга оширилаётган ўзгаришлар, бошқарувнинг бозор механизмларининг 

шаклланиши ва ривожланиши мамлакат иқтисодий ҳаётининг ҳуқуқий асосидаги 

ўзгаришларга асосланади.  

Ҳозирда  мамлакатимизда замонавий ёндашувлар асосида хўжаликлар 

мажбуриятлари ҳолати ва уларнинг таркиби бухгалтерия ҳисобини халқаро 

талаблардан келиб чиқиб такомиллаштириш зарурати молиявий ҳисоботнинг халқаро 

стандартлари (МҲХС)нинг татбиқ этилиши асносида ҳисобнинг ягона усулларини 

қўллаш орқали компанияларни ички бошқарув тизимини такомиллаштириш, 

манфаатдор томонларга корхонанинг молиявий ҳолати тўғрисида маълумот бериш ва 

компаниянинг рақобатбардошлигини ошириш имкони билан асосланади. Бугунги кунда 

Ўзбекистонда молиявий бухгалтерия ҳисоби ва ҳисоботини жаҳон андозалари 

даражасига чиқаришнинг ягона йўли бу молиявий ҳисоботнинг халқаро 

стандартларини ва илғор хорижий тажрибаларни, соҳага доир жаҳон адабиётлари ва 

ҳужжатларини ўрганиш ҳамда уларни мамлакатимиз иқтисодиётининг хусусиятларини 

ҳисобга олган ҳолда жорий қилишдан иборатдир. Бу йўл энг долзарб ва ўта муҳим 

йўлдир. Бундан бошқа йўл ҳам бўлиши мумкин эмас. Бу йўлдан оғишмай ҳаракат 

қилишимиз керак[1].  

  Компанияларнинг халқаро бозорларга чиқиши, шунингдек, салоҳиятли 

инвесторларни жалб қилишида МҲХСга мувофиқ молиявий ҳисобот тайёрлаш муҳим 

аҳамият касб этади ва у ҳаётий заруратга айланиб бормоқда. 

МҲХСни қабул қилиш ва унга мувофиқ ҳисобот тақдим этиш глобал бозорда ягона 

молиявий ахборот алмашиш муҳитини яратади. Бу жараён ўз навбатида, ахборот 

шаффофлиги, ҳисобдорлик ва иқтисодий самарадорликнинг ошишига хизмат қилади. 

Шунингдек, МҲХС қўлланиши бозор ликвидлиги яхшиланиши, капитал бозорларининг 

ривожланиши, қимматли қоғозлар бозорларида савдолар кўламининг кенгайиши, 

хорижий инвестицияларнинг миллий бозорга кириб келиши ва инвесторларни ҳимоя 

қилишнинг такомиллашишига олиб келади. Шуни таъкидлаб ўтиш жоизки, ушбу ижобий 

натижаларга эришиш учун МҲХСни миллий бозорда самарали татбиқ этиш чора-

тадбирларни амалга ошириш лозим бўлади. 

МҲХСни татбиқ этиш бўйича Европа давлатларининг тажрибасини ўрганиш ва 

ушбу жараёндаги муаммолар ва истиқболларни адолатли баҳолаш Ўзбекистондаги 

компанияларнинг МҲХСга мувофиқ бухгалтерия ҳисобини юритиш ва молиявий ҳисобот 

тузиш жараёнига ўтиш даврида катта имконият ҳисобланади. 

БҲМС қачонлардир МҲХСнинг асос бўладиган қоидаларига риоя қилиш шарти 

билан ёзилган. Ҳисоботлар тўплами, фаолиятнинг узлуксизлиги тамойиллари, 

ҳисоблаш усули ва касса усулини қўллаш тартиби, молиявий фаолият тўғрисидаги 

ҳисоботни (баланс) активлар, мажбуриятлар ва хусусий капиталга ажратиш ва умуман 

халқаро ҳисоб асосланган кўплаб бошқалар миллий стандартларда ҳам мавжуд. Бироқ 

вақт ўтиши билан БҲМС фискал тус олди ва бугунги кунда кўп даражада солиқ ҳисоботи 

учун ахборотни таъминлайдиган стандартларга айланган. Бунда улар инвесторлар, 

мулкдорлар ва халқаро молия институтларига компаниянинг молиявий ҳолати 

тўғрисида  реал тасаввурни бермайди[2]. 

Айнан шунинг учун БҲМСда МҲХСни такрорловчи нормалар мавжуд, бироқ бу 

“фаол эмас” ҳисобланади. Уларни шунчаки БҲМС ва солиқ ҳисоби шароитида амалга 

ошириб бўлмайди. 

Масалан, 2-сон БҲМС “Асосий хўжалик фаолиятидан тушган даромадлар” 1998 

йилда тасдиқланган, унга ўзгартиришлар киритилмаган. Ундан битта оддий сабабга 

кўра бухгалтерия ҳисобида деярли фойдаланилмайди: тушумни тан олишда бизда 

бошланғич ҳужжат - ҳисобварақ-фактура биринчи галдаги ҳисобланади, у билан ишлаш 

тартибини солиқ қонунчилиги қатъий регламентлайди. Бундай шароитларда 2-сон 

БҲМС шартларини бажаришнинг ҳар доим ҳам имконияти йўқ. Айнан шунинг учун 

уларнинг орасида моҳиятига кўра МҲХС қоидаларига яқин бўлган нормалар бўлишига 

қарамай, унинг нормалари қўлланилмаяпти. 

2-сон БҲМСда даромад мавжудлиги ҳолатини аниқлаш битим шартларини 

бажариш, бундай битим бўйича тўлов тартиби ёки профессионал мулоҳаза, баҳолаш ёки 

дисконтланган қиймат ҳисоб-китоби тартиби асосига қурилади. Бунда бу масалада 

тасдиқланган ҳисобварақ-фактура энг муҳим ҳужжат бўлиши шарти мавжуд эмас. Ҳозир 

бу бизнинг бухгалтеримизнинг миясига қаттиқ ўрнашиб қолган: “бўнак - 10 кунига 

қадар ҳисобварақ-фактура - тушум - тўлов”. 

Глобал даврда хўжалик юритувчи субъектларининг макроиқтисодий ва 

мезоиқтисодий маконга қўшилиши миллий бухгалтерия стандартларини қўллайдиган 

тижорат ташкилотларининг бухгалтерия (молиявий) ҳисобот маълумотлари билан 

боғлиқ бир қатор муҳим масалаларни биринчи ўринга чиқаради, хусусан: 

-  бухгалтерия (молиявий) жадвалларидаги ошкор ахборот сифати; 

-  саноат ихтисослашуви периметри ошкор маълумотларини таққослаш; 

- тижорат ташкилотларининг мол-мулкини ва уларни шакллантириш 

манбаларини баҳолаш ва тақдим этиш; 

- миллий бухгалтерия стандартларини халқаро молиявий ҳисобот 

стандартларига мослаштириш[3]. 

Тижорат ташкилотлари томонидан бухгалтерия (молиявий) ҳисоботларни 

тақдим этишнинг амалдаги талабларига мувофиқ, асосий жиҳатлардан бири эса 

ташкилот мулкини шакллантириш манбалари тўғрисидаги маълумотлар, хусусан, 

хўжалик юритувчи субъектнинг давлат, юридик ва жисмоний шахслар олдидаги 

мажбуриятлари тўғрисидаги маълумотлардир. 

Бухгалтерия ҳисоби ривожланишининг ҳозирги босқичида, стандартларнинг 

ички тизимини ислоҳ қилиш ва уларнинг халқаро стандартлар билан яқинлашиши 

жараёни тижорат ташкилотларининг мажбуриятлари билан боғлиқ бир қатор 

масалалар ҳал қилинмаганлигини кўрсатади. Хусусан, бухгалтерия (молиявий) 

ҳисоботларида мажбуриятлар тўғрисидаги маълумотларни тақдим этиш соҳасида 

ягона терминологик макон йўқлиги билан бир қаторда, ижтимоий ва экологик 

мажбуриятлар, тугатиш мажбуриятлари каби молиявий бўлмаган мажбуриятларнинг 

муҳим турлари тўғрисидаги маълумотларни тан олиш, баҳолаш, ҳисобга олиш ва ошкор 

қилишнинг аниқ методологияси мавжуд эмас. Бизнингча, манфаатдор томонлар 

позициясига мос келишини таъминлаш учун халқаро молиявий ҳисобот стандартлари 

қўллайдиган тижорат ташкилотларининг молиявий ва молиявий бўлмаган 

мажбуриятлари тўғрисидаги маълумотларни бухгалтерия (молиявий) ҳисоботларида 

тақдим этиш бўйича назарий, услубий ва амалий тавсияларни ишлаб чиқиш ва асослаш 

орқали бухгалтерия ҳисоботларида мажбуриятларнинг ишончли ва шаффоф акс 

этишига эришиш лозим. 

Шунингдек, МҲХСга ўтиш натижасида эришиладиган амалий афзалликлар 

қуйидагилар билан хам белгиланади[4]: 

- активларни баҳолашнинг бозор механизмлари – амалда активлар ва 

мажбуриятларнинг дастлабки қиймати ва унинг жорий бозор қийматидан фойдаланиш 

инвестор учун ҳам ташкилотнинг ўзи учун ҳам самарали қарорлар қабул қилишга ёрдам 

беради; 

- молиявий инструментларни қўллаш қулайлиги – МҲХС ҳужжатлари замонавий 

бизнес йўналишлари ва операцияларни акс эттириш усулларини етарли даражада тез-тез 

қайта кўриб чиқилиши мамлакатда молиявий инструментлардан фойдаланиш 

имкониятларини оширади; 

- активлар қадрсизланишини ўз вақтида акс эттириш – амалдаги ҳисоб 

стандартлари активлар қадрсизланиши риски бўйича чоралар кўришни талаб этмайди. 

Натижада йирик компанияларда активлар суммасининг ошириб кўрсатилиш рискини 

юзага келтиради. МҲХС стандартлари бундай рискларнинг олди олиниши учун зарурий 

талабларни қўяди; 

- шартли актив ва баҳоланган мажбуриятлар бўйича аниқ кўрсатмалар – 

фойдаланувчилар тўғри қарор қабул қилишлари учун нафақат ҳужжатларга асосланган 

операциялар тўғрисидаги ахборот, балки келажакда содир бўлиши мумкин бўлган 

ҳодисалар оқибатини жорий ҳисоботларда акс эттириш ҳам муҳим аҳамият касб этади; 

- консолидациялашган молиявий ҳисоботлар тузиш – кўпчилик йирик 

компаниялар ўзининг таркибига кирувчи корхоналарни ҳисобга олган ҳолда жамлама 

ҳисоботларни тузмоқда, лекин уларни тузишда замонавий консолидациялаш 

механизмларини ҳисобга олмаслиги, ушбу компаниялар гуруҳининг ҳақиқий аҳволи 

кўринмай қолишига сабаб бўлмоқда. МҲХС бўйича консолидациялашган ҳисобот 

молиявий ҳисоботнинг алоҳида махсус таркибий қисми ҳисобланади ва унга нисбатан 

махсус талаблар мавжуд. 

Мухтасар айтганда, МҲХСга ўтиш ва МҲХСни белгиланган ташкилотлар томонидан 

муваффақиятли татбиқ этиш нафақат компания истиқболини таъминлайди, балки бутун 

иқтисодиёт тармоқлари ривожланишига ижобий таъсир кўрсатади. Буни амалга ошириш 

учун олдимизда турган вазифалар ва қийинчиликларни самарали ва белгиланган 

муддатларда ҳал этилиши лозим. 

Шуни унутмаслик керакки, молиявий ҳисоботнинг халқаро стандартларига 

ўтишда қийинчиликлар бўлиши табиий ҳолат. Масалан, МҲХСга ўтишда ташкилот - ҳам 

ички, ҳам умумий қонунчилик шароитининг МҲХСни жорий этиш учун тайёр 

эмаслигида акс этувчи катта муаммоларга дуч келишини тушуниши зарур. 

Агар ички омиллар ҳақида гапирилса, бу – айни пайтда тайёрланган 

мутахассисларнинг мавжуд эмаслиги ёки кам сонлилиги. Ҳатто улар мавжуд бўлган 

тақдирда - бундай мутахассисларда, қоидага биноан, профессионал мулоҳазани 

ифодалашда етарли тажрибанинг мавжуд эмаслиги, бу ҳисоботни тайёрлаш жараёнини 

қийинлаштиради. 

Трансформация ёки ҳисобга қўйиш жуда кам сонли экспертлар - аудиторлар, IT 

мутахассислар ва дастурий таъминотга катта сарфлар билан боғланган. 

Корхона ичида молия хизмати уларнинг базасида операцияларни ҳисобга олиши 

учун янги жараёнлар ва ички ҳужжатларни шакллантириш зарур бўлади. МҲХС 

қоидалари бўйича ҳужжатлар эмас, балки ҳолатлар муҳимлиги бизнинг ёдимизда. 

Молия хизматлари эса ишлаб чиқаришни ҳар куни кўришмайди ва ҳамкор хизматлар 

уларни айтмаса, ҳолатларни билмасликлари мумкин. 

Ташқи омилларга қуйидагиларни киритиш мумкин: 

– МҲХСни жорий этиш механизмининг аниқ норматив базаси мавжуд эмас. Ушбу 

жараён регулятор НҲҲда акс эттирадиган “битта ибора” даражасида ишлайди. Ва барча 

қолган ҳамжамият бу қандай ўтказилишини топишга ҳаракат қилади; 

– ҳозирча ҳамма стандартлар ҳам ўзбек тилига таржима қилинмаган. Улар ҳали 

НҲҲ сифатида тасдиқланмаган. Бунда русча ва инглизча сўзлашадиган бухгалтерлар 

республикада камчилик. Умуман МҲХС ҳисоботини давлат органларига тақдим этиш 

талабини барча стандартлар ўзбек тилига таржима қилиниши, уларни ЎзР ҳудудида 

қўллаш имконияти ва солиқ, бухгалтерия ва ҳатто фуқаролик қонунчилиги 

нормаларига тегишли тузатишлар киритиш мақсадида экспертизадан ўтказилиши 

лозим; 

– бухгалтерлик касбига ўқитиш тизими тармоқланганлигига қарамай, у ёки 

бошқа нормаларни қўллашнинг аниқ муаммоларини муҳокама қилиш мумкин бўлган 

мустаҳкам профессионал ҳамжамиятнинг шаклланиши учун ҳудудда МҲХСни қўллаш 

амалиёти кам аҳамиятли бўлган. Агар БҲМС ёки солиқ қонунчилиги бўйича бундай 

амалиёт кўламдор бўлса, МҲХС бўйича бизнинг қонунчилигимиз шароитларида 

қўлланиладиган ахборот ниҳоятда кам ва бухгалтер маслаҳатчилар ва аудиторлардан 

ташқари ҳеч кимга мурожаат қилишолмайди. Уларни танлаш ҳам етарлича мураккаб. 

Сертификатнинг мавжудлиги эксперт етарлича малакали эканлигини англатмайди; 

– масалаларни солиқ солиш ва МҲХС бўйича ҳисоботнинг бир-бирига 

боғлиқлиги бўйича ҳал қилиш бўйича қўлланма мавжуд эмас. 

Барча мамлакатлар МҲХСни жорий этишда қийинчиликларга дуч келишган. 

Уларни тажрибасини ҳисобга олиш ва бу йўналишда оқилона ишни бошлаш зарур. 

Масалан, кўп мамлакатларда МҲХСни жорий этиш учун таянч Молия вазирлиги эмас, 

балки МҲХСҚ билан битимлар тузган ва қўлланмалар ва тушунтиришлар чиқарган, 

корхоналарга амалий ёрдам берган нотижорат ташкилотлар бўлган. 

Мақсадимиз қийинчиликларни енгиллаштирнинг мақбул вариантларини 

қўллаган холда кўзланган ижобий натижага эришиш ҳисобланади. 

Жаҳон амалиётида МҲХСга ўтишнинг сўнгги йилларида қуйидаги ижобий 

жиҳатларга эришилганини кузатиш мумкин: 

- Ахборот шаффофлигининг ошиши – шаффофлик кўрсаткичи айниқса ташқи 

фойдаланувчилар учун сифатли молиявий ахборотни таъминлайди. Бунинг натижасида 

инвесторлар ёки бошқа бозор қатнашчилари етарлича асосланган иқтисодий қарорлар 

қабул қилишга эришади. 

- Ҳисобдорлик ошиши – бу хусусият ички ва ташқи ахборот фойдаланувчилари 

ўртасидаги молиявий ахборот етишмовчилигини камайтиради. Натижада сармоядорлар 

ўз сармояларининг самарали бошқаруви бўйича тўлақонли ахборотга эга бўлади. 

- Иқтисодий самарадорлик ошиши – “ягона ҳисоб тили”даги ҳисоботларни таҳлил 

қилиш осонлашади ва натижада инвесторлар капитални халқаро миқёсда йўналтириш ва 

рискларни камайтириш имкониятларига эга бўлади. 

- Бозор ликвидлиги яхшиланиши ва капитал сарфининг пасайиши – керакли 

молиявий ахборотларнинг батафсил ёритилиши ва халқаро даражада қиёсланувчанлик 

бозор ликвидлигини оширади ва компаниялар учун миллий ва хорижий капитал жалб 

этиш сарфларини камайтиради. 

- Хорижий инвестицияларнинг миллий бозорга кириб келиши ва инвесторларни 

ҳимоя қилишнинг такомиллашиши – МҲХСнинг капитал бозор қатнашчилари томонидан 

қабул қилиниши ва унга мувофиқ тузилган молиявий ҳисоботлар очиқ эълон қилиниши 

ва айниқса инвесторларни ҳимоя қилишнинг меёрий ҳуқуқий ҳужжатлар асосида 

такомиллашиши хорижий инвестициялар оқимини кучайтириш имкониятини беради. 

- молиявий таҳлилчилар прогнозларидаги аниқлик – асосли ва сифатли 

ахборотларга асосланган таҳлиллар  капиталнинг самарали бошқаруви ва келгусида 

капитал жалб этилиши ёки тақсимланиши бўйича тўғри иқтисодий қарорлар қабул 

қилинишига хизмат қилади.  

